
Azadlığın məmnunluq təntənəsi

Fikir dühası Volter özünə ünvanladığı 
“Azadlıq nədən bu qədər şirindir?” sualını 
özünəməxsus bir mükəmməlliklə cavablandı-
rıb: “O, nemətlərin ən dadlısıdır”.  Şübhəsiz 
ki, başqa zəruri nemətlərin də  tükənməz 
qaynağıdır. Azadlıq insan duyğularının ən 
yüksəyi, ən alisi və ən müqəddəsidir. Azad, 
müstəqil bir ölkənin azad vətəndaşı olmaq 
qürurvericidir. 

Çoxminillik tariximizdə yeni azadlıq 
erasına qapı açmış mütərəqqi fikirli aydınla-
rımızın bu ali istəyi 1918-ci il  mayın 28-də 
Azərbaycan Xalq Cümhuriyyətinin yaranması 
ilə nəticələndi. Müsəlman Şərqinin ilk demok-
ratik respublikası olan xalq cümhuriyyətimiz 
milli şüur və özünüdərkin qarşısıalınmaz tələbi  
idi. 1918-ci il 28 May şanlı tariximizin, milli 
təqvimimizin ən əziz günü, Vətən sevdalıları-
mızın azadlığa qovuşması məqamıdır. 
28 May Azərbaycan Demokratik Xalq 
Cümhuriyyətinin yarandığı gün qədimdən-
qədim dövlətçiliyimizin dirçəldildiyi gündür. 
Bir əsrdən artıq müddətdə dövlətçiliyini itirib 
müstəmləkə taleyi yaşamış xalqımızın öz 
taleyinə sahib çıxdığı gün idi 28 May. Bu, 
müstəqil cümhuriyyətini qurmaq azadlıq 
eşqi ilə yaşayan mübariz Vətən övladlarının 
gerçəkləşdiyi arzusu idi. Bu, “Türkləşmək, 
islamlaşmaq, müasirləşmək!” amalını istiqlal 
məfkurəsinə çevirmiş Əli bəy Hüseynzadənin, 
Turan sevdalısı, “Turana qılıncdan da 
ulu qüvvət– mədəniyyət, mədəniyyət, 
mədəniyyət!”  hayqıran Hüseyn Cavidin, 
nəhayət, fırtınalara sinə gərib əzəmətli bayra-
ğımızın təlatümlü Qara dəniz üzərində dalğa-
lanmasına heyranlıqla baxan Əhməd Cavadın 
arzusu idi. Bu, o istək idi ki, sonralar yeni bir 
istiqbal arzusuyla yaşayan Müşfiqin inlədiyi 
kimi, üstünə qara yellər əsmişdi.

Azərbaycan Xalq Cümhuriyyətinin tarix 
səhnəsinə qədəm qoyduğu gündən başla-
yan ikiillik bir müstəqillik dövründə həyatın 
əksər sahələrində irəliləyiş, dirçəliş hökm 
sürməyə başladı. Azərbaycanın ilk parlamenti 
və hökuməti, dövlət idarəçiliyi təşkil olundu. 
Ölkənin sərhədləri, bayrağı, himni və gerbi 
yaradıldı, ana dili dövlət dili elan edildi. Ordu 
quruculuğu sahəsində mühüm tədbirlər 
həyata keçirilərək, elm və mədəniyyətin təmin 
olunması, dirçəldilməsinə xüsusi diqqət yeti-
rildi. Bir sözlə yadların özgə bir şəkil, yabançı 
bir məzmun  verdiyi anamız Azərbaycan 
başdan-başa milliləşdi.

Bu yeniləşmənin və doğmalaşmanın fo-
nunda Azərbaycanın ilk universiteti yaradıldı. 
Gənclərin bilik və bacarıqlarının artırılması 
istiqamətində böyük işlərə imza atıldı. Bun-
dan əlavə, əsas qayəsi demokratiya, insan 
azadlığı olan xalq cümhuriyyəti, təbii ki, bu 
istiqamətdə də fəaliyyətlərini genişləndirdi. 
Azərbaycan Xalq Cümhuriyyəti vətəndaşlara 
bərabər hüquqlar verdi və bu yöndə milli, dini, 
irqi, sinfi bərabərsizliyə son qoydu. Beləliklə, 
milli dövlətimiz o vaxtadək yad boyunduruğu  
altında əzilmiş xalqımızın sevgisini qazandı, 
ictimai-mədəni qürur mənbəyinə çevrildi. 
Lakin xalqımızı azadlıq kimi ulu bir nemətdən 
ayrı salmış daxili və xarici düşmənlər ciddi-
cəhlə bu müstəqilliyə mane olmağa, onu 
yox etməyə çalışırdılar. 1920-ci il aprelin 
27-də Azərbaycan Xalq Cümhuriyyəti daxili 
xəyanətkarların vasitəçiliyi, qanlı bolşevik 
Rusiyanın açıq hərbi müdaxilsi ilə süquta 
uğradı. Xalqın azadlıq arzusu süngü ilə bo-
ğuldu, Cümhuriyyət qurucularına qanlı divan 
tutuldu...

Bütün bunlara baxmayaraq, azadlığın 
şirinliyini dadmış xalqımız 70 il canında və 
ruhunda azadlıq eşqini yaşatdı. Bu İlahi 
gücün – azad yaşamaq, öz taleyinin sahibi 
olmaq təşnəliyinin  qarşısında sovet im-
periyasının buz nəfəsi tab gətirə bilmədi. 
Böyük xalqımızın əyilməzliyi yad olan hər 
şeyi  süpürüb atdı. Bu itirilmiz müstəqilliyimizi 
yenidən qanımız, canımız bahasına qa-
zandıq. 1990-cı ilin 20 Yanvar gecəsində 
gerçəkləşmiş qəhrəmanlığın əbədiyyət ün-
vanı olan müqəddəs Şəhidlər  xiyabanı buna 
şahiddir. Həmin gecədən başlayan yol “Bir 
kərə yüksəlmiş bayrağın bir daha enmədiyini” 
– ürəklərdə yaşadığını, diləklərdə dalğalandı-
ğını sübut etdi.

Anamız Azərbaycanın ikinci dəfə 
müstəqillik qazanması Vətənimizə düşmən 
kəsilən xarici ölkələrin, daxili düşmənlərinin 
ürəyincə deyildi. Onlar, nəyin bahasına 
olursa-olsun, daxilimizdə qarışıqlıq salmaq, 
respublikamızı parçalamaq kimi xain planla-
rını həyata keçirmək istəyirdilər. Milli varlığı-
mıza yenidən qənim kəsilənlər Azərbaycanı 
fəlakətə sürükləmək üçün açıq-gizli qəsdlərini 
işə salmışdılar. Yalnız xalqın sönməz azadlıq 
eşqini, zəka və dəyanətini tarixi xilaskarlıq 
missiyası ilə təcəssüm etdirən ümummilli 
lider Heydər Əliyevin Vətən naminə şan-
lı mübarizəsi bu xain qəsdləri alt-üst etdi. 
Müstəqilliyimizin itirilmə anında ulu öndər 
Heydər Əliyev xalqına və ölkəsinə sahib 
çıxdı. 

Azərbaycan tarixinin yetirdiyi ən böyük 
lider olan Prezident Heydər Əliyev ikinci dəfə 
qazanılmış müstəqilliyimizi qorudu, ölkənin 
daxili və xarici siyasətini yeni dövrün ruhuna 
və tələbinə uyğun qurdu, bizə müstəqilliyi 
əbədiləşdirilmiş bir ölkə miras qoydu. Dün-
ya şöhrətli siyasət və dövlət xadimi Heydər 
Əliyev müstəqilliyimizin gələcək taleyini ən 
sədaqətli varisi, yeni lider İlham Əliyevə eti-
bar edib əbədiyyətə qovuşdu. Dahi  Heydər 
Əliyevin dövlətçilik kursuna sadiq Prezident 
İlham Əliyevin rəhbərliyi altında isə müstəqil 
Azərbaycan tarixin bütün zamanlarında 
bugünkü kimi heç vaxt güclü və yenilməz 
olmayıb. 

Bu gün biz 104 il əvvəl tariximizə yazıl-
mış şanlı 28 Mayı 31 il əvvəl bərpa edil-
miş müstəqilliyimizin ən ali milli bayramı 
– Respublika Günü kimi hədsiz bir sevinclə 
və haqlı bir öyünclə dünya miqyasında qeyd 
edir, qanımız və canımız bahasına qazan-
dığımız azadlıqdan doğan məmnunluq 
təntənəsi yaşayırıq. Müstəqilliyimiz isə, 
şübhəsiz ki, əbədidir!

Rəşad MAHMUDOV,  
Milli Məclisin deputatı,  

YAP İdarə Heyətinin üzvü

Tanrı Yer üzünün ali varlığı olan insanı azad yaşamaq, dünyanı daha da 
gözəlləşdirmək üçün yaradıb. İnsan oğlu isə bəzən nəfsinin və üstün iddiaları-
nın təhriki ilə sonradan bu ilahi qaydanı pozub. Zaman-zaman köləliyin çeşidli 
formalarından zülm çəkən əcdadlarımızın canlarında-ruhlarında yaşayan azad-
lıq duyğusu onları daxili və xarici ağaların zəncirlərini qırmağa səsləyib. Ona 
görə azadlıq bizim üçün də bu qədər əzəli bir tələbatdır. 

Şərqdə ilk demokratik respublika olan Azərbaycan Xalq 
Cümhuriyyətinin yaranması və inkişafında bütün bölgələrdən, 
o cümlədən Göyçay qəzasından olan ictimai–siyasi xadimlərin, 
ziyalıların da mühüm rolu olub. Cümhuriyyətin parlamentində 
təmsilçilik üçün ayrılmış kvotaya görə  Göyçay qəzasından biri  
şəhərdən, biri isə kəndlərdən olmaqla  iki deputatın təmsilçiliyi 
nəzərdə tutulmuşdu. Lakin araşdırmalar nəticəsində məlum 
olmuşdur ki, AXC parlamentində Göyçay qəzasını dörd deputat 
təmsil etmişdir. Azərbaycan Xalq Cümhuriyyətinin qurucuları 
kimi  tarixə düşmüş həmin şəxsiyyətlər   Sadıq bəy Hacı İsmayıl 
oğlu Ağabəyzadə, Mustafa Mahmudov, Rza bəy Həzrət bəy oğlu 
Ağabəyov və Hacı Hüseyn Əfəndiyevdir.

Parlamentdə Göyçay qəzasında 
iki əvəzinə dörd deputatın təmsil 
olunmasının səbəbini aydınlaşdır-
maq üçün kiçik izahata ehtiyac var. 
Göyçay şəhərindən Sadıq bəy Hacı 
İsmayıl oğlu Ağabəyzadə parlamentə 
seçilib, İttihad fraksiyasının üzvü kimi 
1918-ci il dekabrın 15-dən– 1919-cu 
il fevralın 4-ə kimi deputat olub. Son-
radan o, daxili işlər nazirinin müavini 
vəzifəsi daşıdığına görə deputatlıq-
dan istefa verib. Onun yerinə Rza bəy 
Ağabəyov parlamentdə Müsavat və 
bitərəflər fraksiyasının üzvü kimi 7 
aprel 1919-cu il aprelin 7-dən 1920-
ci il aprelin 27-si tarixlərində Göyçay 
şəhərini təmsil edib. Qeyd edək ki, 

Sadıq bəy Ağabəyzadə və Rza bəy 
Ağabəyovun eyni – qədim Ağabəylilər 
soyadından olduğu bildirilir. 

Hacı Hüseyn Əfəndiyev isə 
parlamentdə Əhrar fraksiyasının 
üzvü kimi  15 dekabr 1918 – 27 
aprel 1920-ci il tarixlərində Göyçay 
qəzasını təmsil edib. Bu deputat-
ların hər üçü Göyçay qəzasından 
parlamentə seçiliblər. Mustafa Mah-
mudov isə Zaqafqaziya Seymində 
Azərbaycanı təmsil etmiş 44 deputat-
dan biri kimi AXC yaranarkən parla-
mentin üzvü  olub.

1917-ci ilin fevral burjua inqila-
bından sonra Müvəqqəti hökümətin 
Müəssislər Məclisinə (parlamentinə)  
seçkilər keçirilmiş və parlament 
formalaşdırılmışdır. Bolşeviklər 
Müəssislər Məclisini (parlamen-
ti)  tanımasalar da, azərbaycanlı, 
gürcü və erməni deputatlar  Tiflisdə 
yaradılmış Zaqafqaziya komissarlı-
ğında fəaliyyət göstərirdilər. 1918-ci 
il fevralın 22-də keçirilən yığıncaqda 
Zaqafqaziya komissarlığının buraxıl-
ması, yeni qanunvericilik orqanı kimi 
Zaqafqaziya Seyminin yaradılması və 
yerli hakimiyyətin bu orqana verilməsi 
haqda qərar qəbul edilir.

1918-ci il fevralın 28-də Seymin 
Mandat komissiyası fraksiyalar üzrə 
Seym üzvlərinin ən son siyahısını 
təsdiqləyib. Həmin siyahıya “Müsavat 
və Zaqafqaziya Mərkəzi Müsəlman 
Komitəsindən olan partiyasızlar qrupu 
fraksiyası”ndan cəmi 30 nəfər üzv 
düşüb: Cəfərov Məhəmmədyusif, 
Topçubaşov Əlimərdan bəy, 
Rəsulzadə Məhəmmədəmin, 
Yusifbəyov Nəsib bəy, Ağayev 
Həsən bəy, Sultanov Xosrov bəy,  
Məhəmmədbəyov Qazıəhməd, Mah-
mudov Mustafa, Seyidov Mirhidayət, 
Qardaşov Aslan bəy, Rüstəmbəyov 
Şəfi bəy, Xoyski Fətəli xan, 
Xasməhəmmədov Xəlil bəy, Hacınski 
Məhəmmədhəsən, Məlikyeqanov 
Cavad bəy, Hacıbababəyov Mehdi 
bəy, Axundzadə Hacı Mirzə Səlim, 
Axicanov Müseyib bəy, Məlikaslanov 
Xudadad bəy, Behbudov Lütfəli bəy, 
Hacınski Mehdi bəy, Köçərli Firidun 
bəy, Mahmudbəyov Əliəsgər bəy, 
Mikayılov Kərbəlayı Vəli, Vəkilov 
İbrahim ağa, Şahtaxtinski Həmid 
ağa, Qulubəyov Əli bəy, Vəkilov 
Rəhim bəy, Əfəndizadə Yusif əfəndi, 
Yusifzadə Mirzə Cəlal. 

Zaqafqaziya Seymində 
Azərbaycanı təmsil etmiş 44 deputat 
isə kooptasiya (müvafiq orqanın qərarı 
ilə əlavə seçkilər keçirilmədən hər 
partiyanın aldığı səsin sayına müvafiq 
olaraq nümayəndələrin sayının artırıl-
ması) üsulu ilə formalaşdırılmışdır. 

Göyçay qəzasından Azərbaycan 
Xalq Cümhuriyyəti Parlamentində 
təmsil olunan dörd deputat üç parti-
yanı təmsil etmişdir. Bunlardan ikisi 
Müsavat, biri İttihad, biri isə Əhrar 
partiyalarının üzvü olmuşdur. Bu 
fakt Azərbaycan Xalq Cümhuriyyəti 
dövründə çoxpartiyalılığın, demok-
ratiyanın nəinki paytaxtda, həm də  
regionlarda, o cümlədən Göyçayda 
inkişaf etdiyini sübut edir. 

 Məhəmməd Sadıq bəy Hacı 
İsmayıl oğlu Ağabəyzadə 1865-ci ildə 
Göycayda anadan olub. Orta təhsilini 
Bakıda realnı məktəbdə alıb. 1886-

ci ildə Peterburq Hərbi–Piyada və 
Artilleriya məktəbini bitirən Sadıq bəy 
Ağabəyzadə həmin ildə Mixaylovski 
artilleriya məktəbinin üçüncü kursuna 
dinləyici kimi daxil olur. Podporuçik 
rütbəsi alan S.Ağabəyzadə 1899–
1913-cü illərdə Türküstan diyarının 
Aşqabad qarnizonunda hərbi xidmət 
keçmişdir. 

Sankt–Peterburqda Şərq dilləri 
İnstitutunu bitirən  M.S.Ağabəyzadəyə 
1913-cü ildə general–mayor rütbəsi 
verilib. I Dünya müharibəsi başlayan-
da Sadıq bəy Qafqaz döyüşlərində 
iştirak edib. 1916-cı ildə Ukrayna 
cəbhəsinə yollanıb. Dörd il orduda 
xidmət etdikdən sonra 1918-ci ildə 

Göyçaya qayıdıb.
S.Ağabəyzadə İttihad fraksiya-

sının üzvü kimi Azərbaycan Xalq 
Cümhuriyyəti Parlamentində  1918-ci 
il dekabrın 15-dən 1919-cu il fevra-
lın 4-ə kimi deputat olub. Daxili işlər 
nazirinin müavini təyin olunduqdan 
sonra  parlamentin 4 fevral 1919-
cu il tarixli sayca on ikinci iclasında 
parlamentdən istefa verib.  

Şərqşünas alim, pedaqoq, hərbçi 
general–mayor Məhəmməd Sa-
dıq bəy İsmayıl oğlu Ağabəyzadə 
Azərbaycan Xalq Cümhuriyyəti 
dövründə 21 döyüş generalından 
biri olmuş, 1918-ci il noyabrın 1-dən 
1918-ci il dekabrın 26-dək, 1919-cu il 
martın 14-dən 1919-cu il aprelin 16-
dək Azərbaycan Xalq Cümhuriyyətinin 
Daxili işlər naziri vəzifəsini icra 
edib. 1920-ci ildə Azərbaycan 
Xalq Cümhuriyyəti hökuməti süqut 
etdikdən və bolşeviklər hakimiyyəti 
ələ keçirdikdən sonra Ağabəyzadə 
Turkiyəyə mühacirət edir və bir 
müddət İstanbulda yaşayır. O, İstan-
bulda əmisi oğlu, görkəmli ictimai–
siyasi xadim  Əlibəy Hüseynzadə 
ilə görüşür. Sadıq bəy 1921-ci ildə 
Fransaya köçür və iki il Sorbonna 
şəhərində fars və türk dillərindən 
(Şərq dilləri) dərs deməyə başlayır. 
1927-ci ilin fevralında Ziqmunt Smoq-
jevskinin dəvəti ilə Ukraynanın Lvov 
universitetinə Şərq dilləri fakültəsinə 
professor kimi dəvət edilir və orada  
17 il işləyir.

Ukraynada şərqşünaslıq elminin 
inkişafında xüsusi xidmətləri olmuş 
Sadıq bəy Ağabəyzadə Böyük Vətən 
müharibəsi zamanı alman–faşist 
işğalçıları tərəfindən evindən çıxarı-
laraq heç bir şəraiti olmayan zirzəmi 
tipli evdə yerləşdirilir. Yaşının ahıl 
çağında soyuq yerdə saxlanan Sadıq 
bəy ağır xəstələnir və 9 oktyabr 1944-
cü ildə Lvov şəhəri alman işğalçıların-
dan azad edildikdən sonra gözlərini 
əbədi yumur. Onun qəbirüstü daşında 
türk və polyak dillərində bu sözlər 
yazılıb: “Burada general və professor 
Məhəmməd Sadıq bəy Ağabəyzadə 
(Ağabəyov) dəfn olunub”.

  Rza bəy Həzrət bəy oğlu 
Ağabəyov 1894-cü il fevralın 14-də 
Göyçay şəhərində anadan olub. 
Aşqabad gimnaziyasını və Moskva 
İmperator Universitetini bitirib. AXC 
parlamentinə Göyçay şəhərindən 

seçilib. 1919-cu ilin oktyabrında 
Bitərəflər fraksiyasında parçalanma 
baş verir. Səkkiz nəfərdən ibarət 
böyük əksəriyyət (Fətəli xan Xoys-
ki, Mirzə Əsədullayev, Əsədulla 
Əhmədov, Cəmil bəy Sultanov, Yusif 
Əhmədov, Baxış bəy Rüstəmbəyov, 
Abuzər bəy Rzayev, Ağa Aşurov) 
Müsavat fraksiyası ilə birləşərək 
parlamentdə həlledici səsə malik 
olan Müsavat və bitərəflər fraksiya-
sını yaradırlar. Müsavat fraksiyası 
ilə birləşən bitərəflər, eyni zaman-
da, müstəqil səsvermə hüquqlarını 

özlərində saxlayırlar. Rza bəy Həzrət 
bəy oğlu Ağabəyov Müsavat və 
bitərəflər fraksiyasının nümayəndəsi  
olaraq parlamentdə  (7 aprel 1919 
– 27 aprel 1920) Maliyyə və Təftiş 
komissiyalarının üzvü kimi fəaliyyət 
göstərib.

Rza bəy Həzrət bəy oğlu 
Ağabəyovun parlamentdə təmsil olun-
duğu  “Müsavat və bitərəflər Frak-
siysına” 40 parlament üzvü daxil idi. 
Rza bəyin “Türk ocağı” cəmiyyətinin 
fəaliyyətində də mühüm rolu olub. 
1918-ci il senytabrın 24-də Əhməd 
Cavad Axundzadə, Abdulla Şaiq, 
Abbasqulu Kazımzadə, Kərbalayi 
Vəli Mikayılzadə və Tağı Nağızadə 
Cümhuriyyətin Daxili İşlər Nazirliyinə 
müraciət edərək Azərbaycanda “Türk 
ocağı” cəmiyyətinin qurulmasına 
icazə istəyirlər.  1918-c il oktyabrın 
7-də cəmiyyətin yaradılmasına icazə 
verilir. (Qeyd edək ki, onun fotosu 
əldə edilməyib –Z.B.)

Mustafa Hacı Musa oğlu Mah-
mudov 1878-ci ildə Bakı quberniya-
sının Göyçay  qəzasının (uezdinin) 
Kürdəmir kəndində (indiki Köhnəbazar 
kəndi) anadan olmuşdur. Mustafa 
Mahmudov ilk təhsilini, əsası 1881-ci il 
fevralın 9-da qoyulmuş Kürdəmir  kənd 
məktəbində almış, sonra bir necə il 
Göyçay qəza məktəbində oxumuşdur. 
O, sonrakı təhsilini  Qori şəhərində 
yerləşən Zaqafqaziya Müəllimlər Se-
minariyasında  davam etdirmiş,1899-
cu ildə seminariyanın müsəlman  
şöbəsini bitirmişdir. Gənc müəllimin 
təyinatını Elizavetpol  quberniyası 
Nuxa qəzasının Vəndam kəndinə 
versələr də, o, kənd məktəbinə verilən 
təyinatını  şəhər məktəbinə  dəyişdirə 
bilmişdir. 

Qori Müəllimlər Seminariyasının 
1899-cu il məzunu, 1605 nömrəli   
attestatın sahibi M.Mahmudovu 
illik əmək haqqı 675 manat ol-
maqla, Bakıdakı 3-cü rus –tatar 
məktəbinə müəllim vəzifəsinə təyin 
edirlər. 1904-cü il sentyabrın 15-də 
M.Mahmudovun öz xahişi ilə onu 
S.M.Qəniyevin   başçılıq etdiyi 2-ci 
rus–tatar məktəbində işə qəbul  
edirlər. Burada oxuyan şagirdlərin  
sonralar ölkənin ictimai siyasi 
həyatında şərəfli yer tutmalarında bu 
məktəbin direktoru S.M.Qəniyevin  
və aparıcı müəllimlərin  böyük rolu 
danılmazdır. Belə şagirdlərdən biri də 

M.Ə.Rəsulzadə idi.
1907-ci il fevralın 6-da 

M.Mahmudov II Dövlət Duması-
na deputat seçilir. M.Mahmudov II 
Dövlət Dumasının rus dilini öz ana 
dili kimi yaxşı bilən ən fəal  türkdilli 
deputatlarından biri olaraq, taleyüklü 
məsələlərlə bağlı çıxışlar etmişdir. 
M.Mahmudov Rusiya  II Dövlət  Du-
masının  9 şöbəsinin, 4 komissiyası-
nın üzvü olmuşdur. Rusiya II Dövlət 
Duması 1907-ci il iyunun 3-də   çar 
manifesti ilə buraxıldığına görə, onun 
fəaliyyəti cəmi 103 gün davam edib.

M.Mahmudov  bir aydan sonra 
– 14 iyul 1907-ci  ildə  yenidən 1-ci 
rus – tatar məktəbində əvvəki işini 
davam etdirsə də, II Dövlət Duma-
sındakı fəaliyyəti ilə bağlı 1908-ci ilin 
sentyabrında Mustafa Mahmudov 
1-ci rus – tatar məktəbinin direktoru 
vəzifəsindən azad edilir. O, pedaqoji 
fəaliyyətə 1910-cu il  avqustun 4-də 
bərpa oluna bilir. M.Mahmudov 1918-
ci il fevralın 9-da Müəllimlər Komis-
siyasının sədrinə yazdığı məktubda 
Zaqafqaziya Seyminə  üzv seçildiyini 
bildirir. Azərbaycan Milli Şurasının 
üzvü olan M.Mahmudov Milli Şuranın 
“Azərbaycan Məclisi – Məbusanının 
təsisi haqqında qanun”una (1918-ci il 
19 noyabr) əsasən, Azərbaycan Xalq 
Cümhuriyyəti Parlamentinin deputatı 
seçilmişdir.

Mustafa Mahmudovun özündən 
başqa yaxın qohumlarının və ailə 
üzvlərinin bir çoxu sovet rejimi 
repressiyasının  qurbanı olmuşdur. 
1937-ci il noyabrın 23-də həbs edilən 
Mustafa Mahmudov, həmin il dekabr 
ayının 20-də güllələnmişdir. Hazırda 
Kürdəmir rayonunda adına küçə var. 

 Hacı Hüseyn Əfəndiyev Göy-
çay qəzasından AXC parlamentinə 
seçilib. 15 dekabr 1918-ci il – 27 
aprel 1920-ci il tarixlərində parla-
mentin deputatı olub. Parlamentdə  
Əhrar fraksiyasının deputatı kimi 
Etibarnamə, eləcə də Maliyyə və 
büdcə komissiyalarının üzvü olub. 
Əhrar partiyası 1918-ci ilin payızında 
Bakıda yaradılmışdı. Sədri Aslan bəy 
Qardaşov idi.

Əhrar aqrar islahatlarla bağlı 
mülkədar torpaqlarının kəndlilər ara-
sında bölüşdürülməsi, fəhlələr üçün 
8 saatlıq iş günü, əməyin mühafizəsi 
tələblərinin tərəfdarı idi. Xarici siyasət 
sahəsində qonşu respublikalarla 
dostluq münasibətlərinin qurulması-
na və inkişaf etdirilməsinə üstünlük 
verən partiya, Azərbaycan xalqı ilə 
yanaşı, bütün Qafqaz xalqlarının 
müstəqilliyinin və onların hüquqları-
nın müdafiə edilməsinin vacibliyinə 
xüsusi diqqət yetirirdi. 

Məhərrəm ZÜLFÜQARLI,  
Azərbaycan Turizm və 

Menecment Universitetinın 
ictimai fənlər kafedrasının 

professoru, tarix elmləri doktoru 

Müsəlman Şərqində ilk demokratik cümhuriyyətin 
məhz Azərbaycan torpağında yaranması xalqımızın o 
dövrdə – XIX əsrin sonunda və XX əsrin əvvəllərində milli 
müstəqillik, azadlıq duyğuları ilə yaşaması ilə bağlıdır. O 
illərdə xalqımızın qabaqcıl şəxsiyyətləri, mütəfəkkir adam-
ları, ziyalıları xalqımızda milli azadlıq, milli müstəqillik 
duyğularını gücləndirmiş, milli dirçəliş, milli oyanış 
əhval-ruhiyyəsi yaymış və bunların hamısı məntiqi olaraq 
Azərbaycan Xalq Cümhuriyyətinin yaranmasına gətirib 
çıxarmışdır.

Heydər ƏLİYEV 
Ümummilli lider

Azərbaycan Xalq Cümhuriyyətinin 
parlamenti çoxpartiyalılıq nümunəsi idi

Müstəqilliyimiz xalqımızı  
xoşbəxtliyə qovuşdurub 

Azərbaycanın müstəqillik 
tarixindən bəhs edən videoçar-
xın nümayişindən sonra AHİK 
sədrinin birinci müavini İlyas 
Əliyev 1918-ci il mayın 28-də 
xalqımız tərəfindən qurulan 
müsəlman Şərqinin ilk demok-
ratik respublikası Azərbaycan 
Xalq Cümhuriyyətinin 
tarixindən, gördüyü işlərdən, 
xalqımızın həyatında oynadığı 
rolundan bəhs edib.

Bildirilib ki, xalq hakimiyyəti 
və insanların bərabərliyi 
prinsiplərinə əsaslanan Xalq 

Cümhuriyyətinin bütün ölkə 
vətəndaşlarına eyni hüquqlar 
verməsi ilə Azərbaycan irqi, 
milli, dini, sinfi bərabərsizliyi 
ortadan qaldıran  ilk ölkələrdən 
biri olub. Azərbaycanın ilk 
Parlamenti və Hökuməti, 
milli dövlət aparatını təşkil 
edb, ölkənin sərhədlərini 
müəyyənləşdirib. Dövlətin 
əsas atributları – bayraq, himn 
və gerb yaradılıb, ana dili 
dövlət dili elan edilib, dövlət 
quruculuğu sahəsində ciddi 
tədbirlər həyata keçirilib.

Azərbaycan Xalq 
Cümhuriyyəti hərbi müdaxilə 
səbəbindən süqut etdi-
yi üçün qarşıya qoyduğu 
məqsədlərə tam müvəffəq ola 
bilməsə də, onun şüurlarda 
bərqərar etdiyi müstəqillik 
ideyası unudulmayıb. 70 il 
keçəndən sonra - 1990-cı il 
noyabrın 17-də ümummilli 
lider Heydər Əliyevin sədrliyi 
ilə ilk dəfə Naxçıvan par-
lamenti Azərbaycan Xalq 
Cümhuriyyətinin üçrəngli 
bayrağını dövlət bayrağı kimi 
təsdiq edib. 

Mərasimdə daha sonra 
qeyd edilib ki, 1991-ci il okt-
yabrın 18-də Azərbaycan xal-
qının müstəqillik arzusu həyata 
keçib. Ölkə müstəqilliyin ilk 
illərində onu itirmək təhlükəsi 
ilə üz-üzə qalanda ümum-
milli lider Heydər Əliyevin 
xalqın köməyinə yetişməsi 
Azərbaycanı bu fəlakətdən 
xilas edib. Müstəqilliyimiz xal-
qımızı azadlığa və xoşbəxliyə 
qovuşdurub. Bu gün xalqımız 
öz dövlətinin və onun başçısı 
cənab İlham Əliyevin ətrafında 
dəmir yumruq kimi birləşərək 
daha böyük zirvələrə doğru 
inamla irəliləyir. Bu birliyimiz 
sayəsində müstəqilliyimiz 
əbədi olacaq, dövlətimiz daha 
da güclənəcək. 

R.TAHİR, 
 “Xalq qəzeti”

Azərbaycan Həmkarlar İttifaqları Konfedera
siyasında 28 May  Müstəqillik Günü 
münasibətilə keçirilən bayram mərasimində 

qurumun rəhbər işçiləri, üzv və tabe təşkilatların 
sədrləri və məsul əməkdaşları iştirak ediblər.

